
NOGIRON FARZANDLI TURLI YOSHDAGI ONALARNING PSIXOLOGIK 

FAROVONLIGI VA EMOTSIONAL O‘ZINI-O‘ZI NAZORAT QILISH O‘RTASIDAGI 
KORRELYATSION BOG‘LANISHLAR 

 
 

http://dx.doi.org/10.5281/zenodo.21980130 
 
 

Annotatsiya. 
Maqolada nogiron farzandli turli yoshdagi onalarning psixologik farovonligi bilan emotsional 

holatlarda, faoliyatda va ijtimoiylashuv jarayonida o‘zini-o‘zi nazorat qilish ko‘rsatkichlari 
o‘rtasidagi korrelyatsion bog‘lanishlar o‘zini belgilash nazariyasi va shaxs regulyatsiyasi 
kontseptsiyalari asosida tahlil qilingan. Avtonomiya emotsional nazorat bilan, muhitni boshqarish 
faoliyatdagi nazorat bilan, ijobiy munosabatlar va shaxsiy o‘sish esa ijtimoiylashuvdagi nazorat 
bilan musbat yo‘nalishda ahamiyatli bog‘langanligi aniqlandi. 

Kalit so‘zlar: psixologik farovonlik, emotsional o‘zini-o‘zi nazorat qilish, faoliyatdagi 
nazorat, ijtimoiylashuv, nogiron farzand. 

 
Аннотация 

В статье анализируются корреляционные связи между психологическим благополучием 
и показателями эмоционального, деятельностного и социального самоконтроля у матерей, 
воспитывающих детей с ограниченными возможностями. Установлено, что автономия 
положительно коррелирует с эмоциональным самоконтролем, управление средой с 
самоконтролем в деятельности, а позитивные отношения и личностный рост  с 
самоконтролем в общении. 

Ключевые слова: психологическое благополучие, эмоциональный самоконтроль, 
самоконтроль в деятельности, социализация, ребёнок с инвалидностью. 

 
Abstract 

The article analyzes correlations between psychological well-being and indicators of 
emotional, activity-related, and social self-control in mothers raising children with disabilities. 
Autonomy positively correlated with emotional self-control, environmental mastery with self-
control in activity, and positive relations and personal growth with self-control in socialization. 

Keywords: psychological well-being, emotional self-control, activity self-control, 
socialization, child with disability. 

 
Kirish. Nogiron farzand tarbiyasi onadan nafaqat emotsional barqarorlikni, balki keskin 

vaziyatlarda o‘z xatti-harakatlarini ongli tartibga solish, kundalik faoliyatni izchil tashkil etish va 
ijtimoiy muloqotda vazminlikni saqlash qobiliyatini ham talab etadi. Emotsional o‘zini-o‘zi nazorat 
qilish bu ona hissiyotga berilib ketmasdan, vaziyatni anglagan holda farzand ehtiyojlarini inobatga 

mailto:mail:x.a.kasimova@gmail.com
http://dx.doi.org/10.5281/zenodo.21980130

olib harakat qilish salohiyati bo‘lib, u psixologik farovonlikning amaliy ifodasi sifatida namoyon 
bo‘ladi. Shu bois psixologik farovonlik tarkibiy qismlarining o‘zini-o‘zi nazorat qilishning uch 
shakli emotsional, faoliyatdagi va ijtimoiylashuv jarayonidagi nazorat bilan qanday bog‘lanishini 
ilmiy jihatdan aniqlash nogiron farzandli onalarga ko‘rsatiladigan psixologik yordamning amaliy 
yo‘nalishlarini belgilashda muhim ahamiyat kasb etadi. 

Asosiy qism. O‘zini-o‘zi nazorat qilish muammosi psixologiyada ixtiyoriy jarayonlar va shaxs 
regulyatsiyasi nazariyalari doirasida keng o‘rganilgan. R.M. Ryan va E.L. Desining o‘zini belgilash 
nazariyasi (Self-Determination Theory) ga ko‘ra, insonning uchta tug‘ma psixologik ehtiyoji 
kompetentlik, avtonomiya va bog‘liqlik qondirilganda uning o‘z-o‘zini boshqarish va farovonlik 
darajasi yuqori bo‘ladi; aksincha, bu ehtiyojlar bostirilganda motivatsiya va ruhiy salomatlik 
pasayadi [1]. Ushbu nazariya shaxsning avtonom pozitsiyasi qanchalik mustahkam bo‘lsa, uning 
o‘z hissiyotlari va xatti-harakatlarini ongli boshqarish salohiyati shunchalik yuqori bo‘lishini 
nazariy jihatdan asoslaydi. 

K. Riff o‘z konseptual modelida avtonomiya va muhitni boshqarish omillarini shaxsning o‘z 
hayoti ustidan nazorat hissi bilan bevosita bog‘liq tarkibiy qismlar sifatida belgilaydi [2]. Rossiyalik 
psixolog L.V. Kulikov ishlarida shaxsning sog‘lig‘i va subyektiv farovonligi uning o‘z-o‘zini 
tartibga solish va psixogigiena ko‘nikmalari bilan uzviy bog‘liqligi ko‘rsatilgan, xususan, ichki 
nazorat mexanizmlari rivojlangan shaxslarda ruhiy barqarorlik yuqoriroq namoyon bo‘lishi 
ta’kidlangan [3]. 

D.A. Leontyev, L.A. Aleksandrova va A.A. Lebedeva tomonidan Moskva shahar psixologik-
pedagogika universiteti negizida o‘tkazilgan qiyosiy tadqiqotda inklyuziv ta’lim sharoitidagi 
nogironligi bo‘lgan talabalarning psixologik bardoshlilik resurslari va mexanizmlari tahlil qilingan. 
Natijalarga ko‘ra, nogironligi bo‘lgan talabalarning o‘zini-o‘zi nazorat qilish va o‘z-o‘zini 
boshqarish resurslari sog‘lom tengdoshlarinikiga qaraganda o‘ziga xos tuzilishga ega bo‘lib, ular 
ko‘pincha ichki lokus-nazorat va maqsadga yo‘naltirilgan qat’iyatlilikka ko‘proq tayanadi, bu esa 
cheklangan tashqi imkoniyatlar sharoitida ichki nazorat mexanizmlarining kompensatsion 
ahamiyatini oshirishini ko‘rsatadi [4]. Ushbu tadqiqot natijasi nogiron farzand tarbiyalayotgan 
onalarda ham o‘xshash kompensatsion mexanizmning ishlashi mumkinligini taxmin qilish imkonini 
beradi. 

D.A. Leontyev, A.A. Lebedeva va T.A. Silantyevaning 2015-yilda «Культурно-историческая 
психология» jurnalida chop etilgan tadqiqotida ijtimoiy qo‘llab-quvvatlashning nogironligi bo‘lgan 
shaxslar resurslar tizimidagi o‘rni va vazifalari tahlil qilingan. Mualliflar ijtimoiy qo‘llab-
quvvatlashni shaxsning shaxsiy psixologik resurslari bilan uzluksiz o‘zaro bog‘liqlikda bo‘lgan 
tashqi resurs sifatida talqin qilib, uning asosiy o‘ziga xosligi shaxsning o‘zi faol ishtirok etishini, 
ya’ni og‘ir hayotiy vaziyatni mustaqil yengishga yo‘naltirilgan faollikni taqozo etishida ko‘rsatgan 
[5]. Bunday faol, o‘z-o‘zini nazorat qiluvchi pozitsiya jismoniy resurslar tanqis bo‘lgan sharoitda, 
xususan nogironlik holatida, ijtimoiy makro va mikromuhit resurslarining ahamiyatini yanada 
oshirishi ta’kidlangan. 

A. Sameroffning transaksion rivojlanish modeliga ko‘ra, bola va uni tarbiyalovchi shaxs 
o‘rtasidagi munosabat ikki tomonlama, doimiy ta’sir jarayoni bo‘lib, onaning o‘z-o‘zini nazorat 
qilish darajasi farzand bilan o‘zaro munosabat sifatiga, bu esa o‘z navbatida onaning psixologik 
holatiga qayta ta’sir ko‘rsatadi[6]. Bu nazariya nogiron farzand tarbiyasi kontekstida onaning o‘zini 
boshqarish salohiyati nafaqat ichki, balki interaktiv jarayon ekanligini ko‘rsatadi. R.S. Lazarus va S. 
Folkmanning stress va koping nazariyasida emotsiyaga yo‘naltirilgan kurashish strategiyalari, 
xususan o‘z hissiyotlarini ongli tartibga solish, uzoq muddatli stress sharoitida shaxsning ruhiy 
resurslarini saqlab qolishning muhim mexanizmi sifatida talqin qilinadi [7]. 

S. Koen va T. Uillsning ijtimoiy qo‘llab-quvvatlash bo‘yicha tadqiqotida yaqin insonlar bilan 
ijobiy munosabatlar shaxsning ijtimoiy vaziyatlarda o‘zini nazorat qilish salohiyatini 
kuchaytiruvchi muhim resurs ekanligi ko‘rsatilgan [8].  

Shuningdek, D.A. Leontyev va hammualliflarining tadqiqotlari [4, 5] asosan nogironligi 
bo‘lgan shaxslarning o‘zlaridagi resurslarga qaratilgan bo‘lib, ularni tarbiyalayotgan ota-onalar, 
xususan onalarning o‘zini-o‘zi nazorat qilish resurslariga alohida e’tibor qaratilmagan. Bu holat 

mazkur tadqiqotning ilmiy yangiligini yana bir bor asoslaydi va quyida keltirilgan empirik 
natijalarning amaliy ahamiyatini kuchaytiradi. 

Muhokama va natijala.Tadqiqotda K. Riffning “Psixologik farovonlik shkalasi” [2] hamda 
“Emotsional holatlarda o‘zini-o‘zi nazorat qilishni namoyon bo‘lishini o‘rganish metodikasi” 
(n=80) qo‘llanilgan, natijalar Pirson korrelyatsiya koeffitsienti asosida tahlil qilingan. 

K. Riffning “Psixologik farovonlik shkalasi” hamda “Emotsional holatlarda o‘zini-o‘zi 
nazorat qilishni namoyon bo‘lishini o‘rganish metodikasi” o‘rtasidagi korrelyatsion 
bog‘lanishlar tahlili (n=80) 

№ Omillar 

Emotsional 
holatlarda o‘z-
o‘zini nazorat 
qilish 

Faoliyatda 
o‘z-o‘zini 
nazorat qilish 

Ijtimoiylashuv 
jarayonida o‘z-
o‘zini nazorat 
qilish 

1 O‘zini qabul qilish 0,12 0,38* 0,15 

2 Ijobiy munosabatlar 0,14 0,11 0,44** 

3 Avtonomiya 0,47** 0,10 0,12 

4 Muhitni boshqarish 0,19 0,46** 0,16 

5 Hayotiy maqsadlar 0,13 0,13 0,30* 

6 Shaxsiy o‘sish 0,35** 0,37** 0,34** 
 

“Avtonomiya” bilan “emotsional holatlarda o‘z-o‘zini nazorat qilish” o‘rtasida eng kuchli 
musbat bog‘lanish qayd etilgan (r=0,47; p≤0,01): ona o‘z hayotiy qarorlarini mustaqil qabul qilgani 
sari, farzand parvarishi jarayonidagi keskin hissiy holatlarni tartibga solish imkoniyati kuchayadi. 
Bu natija R.M. Ryan va E.L. Desining o‘zini belgilash nazariyasi [1] bilan to‘g‘ridan-to‘g‘ri mos 
keladi: avtonomiya ehtiyoji qondirilgan shaxsda o‘z-o‘zini ongli boshqarish resurslari kuchliroq 
faollashadi. “Muhitni boshqarish” bilan “faoliyatda o‘z-o‘zini nazorat qilish” o‘rtasida ham 
ahamiyatli musbat bog‘lanish aniqlangan (r=0,46; p≤0,01): hayotiy sharoitlarni tartibga sola 
oladigan onalar kundalik vazifalarni rejasiz emas, ongli ketma-ketlik asosida bajaradi, bu esa A. 
Sameroffning transaksion modeli [6] asosida onaning tashqi muhitni tashkil etish salohiyati uning 
faoliyatidagi izchillikka ijobiy “qayta ta’sir” ko‘rsatishi bilan izohlanadi. 

“Ijobiy munosabatlar” bilan “ijtimoiylashuv jarayonida o‘z-o‘zini nazorat qilish” o‘rtasida 
ahamiyatli musbat bog‘lanish mavjud (r=0,44; p≤0,01): yaqinlaridan qo‘llab-quvvatlanayotganini 
his qilgan ona muloqotdagi noqulay savollar va ijtimoiy bosimga nisbatan vazminroq munosabat 
bildiradi. Bu natija D.A. Leontyev, A.A. Lebedeva va T.A. Silantyevaning ijtimoiy qo‘llab-
quvvatlash shaxs resurslarini kuchaytiruvchi tashqi omil ekanligi haqidagi xulosasi [5] hamda S. 
Koen va T. Uillsning ijtimoiy qo‘llab-quvvatlash nazariyasi [8] bilan uyg‘undir: ijtimoiy tayanch 
shaxsning ijtimoiy vaziyatlarda o‘zini nazorat qilish resurslarini kuchaytiradi. “Shaxsiy o‘sish” 
omili esa o‘zini-o‘zi nazorat qilishning barcha uch shakli bilan ham ahamiyatli musbat bog‘langan 
(emotsional: r=0,35; faoliyatdagi: r=0,37; ijtimoiylashuvdagi: r=0,34; barchasi p≤0,01/0,05), bu esa 
D.A. Leontyev, L.A. Aleksandrova va A.A. Lebedeva tadqiqotida [4] ko‘rsatilgan ichki 
resurslarning kompensatsion ahamiyati g‘oyasi bilan mos keladi. 

“O‘zini qabul qilish” bilan “faoliyatda o‘z-o‘zini nazorat qilish” (r=0,38; p≤0,05) va “hayotiy 
maqsadlar” bilan “ijtimoiylashuvdagi nazorat” (r=0,30; p≤0,05) o‘rtasida ham statistik ahamiyatli, 
biroq nisbatan sustroq bog‘lanishlar aniqlangan. Bu natijalar L.V. Kulikovning [3] psixogigiena 
kontseptsiyasiga mos ravishda, shaxsning o‘ziga nisbatan ijobiy munosabati uning amaliy 
faoliyatdagi tartib-intizomini bilvosita mustahkamlashini ko‘rsatadi. 

Tahlil natijalari psixologik farovonlikning har bir tarkibiy qismi o‘zini-o‘zi nazorat qilishning 
ma’lum bir shakli bilan alohida bog‘lanishini ko‘rsatadi: avtonomiya emotsional nazorat bilan, 
muhitni boshqarish faoliyatdagi nazorat bilan, ijobiy munosabatlar ijtimoiy nazorat bilan. Bu 
tabaqalashgan bog‘lanish modeli R.M. Ryan va E.L. Desi nazariyasidagi [1] uchta mustaqil 

psixologik ehtiyoj (avtonomiya, kompetentlik, bog‘liqlik) g‘oyasi bilan nazariy jihatdan izchildir: 
har bir ehtiyoj o‘zini-o‘zi nazorat qilishning tegishli shakli orqali qondiriladi. Bu, o‘z navbatida, 
nogiron farzandli onalarga ko‘rsatiladigan psixologik yordamni yaxlit emas, balki har bir omilga 
yo‘naltirilgan tarzda tashkil etish samaraliroq bo‘lishini asoslaydi. Bunday individuallashtirilgan 
yondashuv D.A. Leontyev va hammualliflari [4, 5] ilgari surgan ichki resurslar va tashqi ijtimoiy 
qo‘llab-quvvatlashni birgalikda rivojlantirish g‘oyasi bilan ham mos keladi. 

Alohida ta’kidlash lozimki, “shaxsiy o‘sish” omilining o‘zini-o‘zi nazorat qilishning barcha 
uch shakli bilan bog‘langanligi uni psixologik yordam dasturlarida “universal kalit” sifatida 
qo‘llash mumkinligini ko‘rsatadi: shaxsiy o‘sishga yo‘naltirilgan mashg‘ulotlar bir vaqtning o‘zida 
emotsional, faoliyat va ijtimoiy nazorat sohalariga ijobiy ta’sir ko‘rsatishi mumkin. Bu xulosa R.S. 
Lazarus va S. Folkman [7] nazariyasining D.A. Leontyev va hammualliflari [4] topilmalari bilan 
birgalikdagi talqinidan kelib chiqadi. 

Xulosa va takliflar. Amaliyotga tadbiq etish uchun quyidagilar tavsiya etiladi: R.M. Ryan va 
E.L. Desi nazariyasi [1] asosida onalarda avtonomiyani mustahkamlash orqali emotsional o‘zini-
o‘zi nazorat qilish ko‘nikmalarini, A. Sameroff modeliga [6] muvofiq muhitni boshqarish 
ko‘nikmalarini rivojlantirish orqali faoliyatdagi izchillikni, D.A. Leontyev, A.A. Lebedeva va T.A. 
Silantyevaning ijtimoiy qo‘llab-quvvatlash kontseptsiyasiga [5] hamda S. Koen va T. Uillsning 
buferlik gipotezasiga [8] asoslanib ijobiy shaxslararo munosabatlarni qo‘llab-quvvatlash orqali esa 
ijtimoiylashuv jarayonidagi vazminlikni oshirishga qaratilgan maxsus mashg‘ulotlar tizimini joriy 
etish. 

